
Shivaproktam Tripura Kavacham

શિવપ્રોક્તં ત્રિપુરાકવચમ્

કવચં ત્રિપુરાયાસ્તુ શ‍ૃણુ વેતાલ ભૈરવ ।
યજ્જ્ઞાત્વા મન્ત્રવિત્ સમ્યક્ ફલમાપ્નોતિ પૂજને ॥ ૫૦॥
ઉપચારાઃ પુરા પ્રોક્તા યેન એવાત્ર પૂજને ।
પ્રતિપત્તિસ્તુ સૈવાત્ર કીર્તિતા   નિત્યપૂજને ॥ ૫૧॥
કવચસ્ય ચ માહાત્મ્યમહં બ્રહ્મા ન કેશવઃ ।
વક્તું ક્ષમસ્ત્વનન્તોઽપિ બહુજિહ્વઃ  કદાચન ॥ ૫૨॥
ક્રવ્યાદાદ્ભયં ન લભતે તથા તોયપરિપ્લવે ।
કવચસ્મરણાદેવ સર્વં કલ્યાણમાપ્નુયાત્ ॥ ૫૩॥
અથ કવચં -

ૐ ત્રિપુરાકવચસ્યાસ્ય ઋષિર્દક્ષિણ ઉચ્યતે ।
છન્દશ્ચિત્રાહ્વયં પ્રોક્તં દેવી ત્રિપુરભૈરવી ।

ધર્માર્થકામમોક્ષાણાં વિનિયોગસ્તુ સાધને ॥ ૫૪॥
યથાદ્યાત્રિપુરાખ્યાયા બીજાનિ ક્રમતઃ સુત ।
નામતો વાગ્ભવાદીનિ કીર્તિતાનિ   મયા પુરા ॥ ૫૫॥
તથા ત્રિપુરભૈરવ્યા બીજાનામપિ નામતઃ ।
વાગ્ભવઃ કામરાજશ્ચ તથા ત્રૈલોક્યમોહનઃ ॥ ૫૬॥
અવતુ સકલશીર્ષં વાગ્ભવે વાચમુગ્રાં

નિખિલરચિતકામાન્ કામરાજોઽવતાન્મે ।
સકલકરણવર્ગમીશ્વરઃ પાતુ નિત્યં

તનુગતબહુતેજો વર્ધયન્ બુદ્ધિહેતુઃ ॥ ૫૭॥
કૂટૈસ્તુ પઞ્ચભિરિદં ગદિતં હિ યન્ત્રં

મન્ત્રં તતોઽનુ સતતં મમ તેજ ઉગ્રમ્ ।
તેજોમયં મહતિ નિત્યપરાયણસ્થં

તન્ત્રો હૃદિ પ્રવિતતાં તનુતાં સુબુદ્ધિમ્ ॥ ૫૮॥
આધારે વાગ્ભવઃ પાતુ કામરાજસ્તથા હૃદિ ।
ભ્રુવોર્મધ્યે ચ શીર્ષે ચ પાતુ ત્રૈલોક્યમોહનઃ ॥ ૫૯॥
વિતતકુલકલાજ્ઞા કામિની ભૈરવી યા

ત્રિપુરપુરદહાખ્યા સર્વલોકસ્ય માતા ।
વિતરતુ મમ નિત્યં નાભિપદ્મે સકુક્ષૌ

ગણપતિવનિતા માં રોગહાનિં  સુખં ચ ॥ ૬૦॥
યોગૈર્જગન્તિ પરિમોહયતીવ નિત્યં

જાગર્તિ  યા ત્રિપુરભૈરવભામિનીતિ ।
સાયં ચ ભાવકલિતા મમ પઞ્ચભાગે

નાસાક્ષિકર્ણરસનાત્વચિ પાતુ નિત્યમ્ ॥ ૬૧॥
આદ્યા તુ ત્રિપુરેયં યા મધ્યા યા કામદાયિની ।
ત્રિધા તુ હ્યવતાં નિત્યં દેવી ત્રિપુરભૈરવી ॥ ૬૨॥
ઉદયદિશિ સદા માં પાતુ બાલા તુ માતા

યમદિશિ મમ મધ્યાભદ્રમુગ્રં વિદધ્યાત્ ।
વરુણપવનકાષ્ઠામધ્યતો ભૈરવી મા-

મવતુ સકલરક્ષાં કુર્વતી સુન્દરી મે ॥ ૬૩॥
મહામાયા મહાયોનિર્વિશ્વયોનિઃ   સદૈવ તુ ।
સા પાતુ ત્રિપુરા નિત્યં સુન્દરી ભૈરવી ચ યા ॥ ૬૪॥
લલાટે સુભગા દેવી પૂર્વસ્યાં દિશિ કામદા ।
નિત્યં તિષ્ઠતુ રક્ષન્તી સદા ત્રિપુરસુન્દરી ॥ ૬૫॥
ભ્રુવોર્મધ્યે તથાગ્નેય્યાં દિશિ માં ત્રિપુરા ચ યા ।
વર્ધયન્તી ભગગણાન્ પાતુ ત્રિપુરભૈરવી ॥ ૬૬॥
વદને દક્ષિણસ્યાં ચ દિશિ માં ભગસર્પિણી   ।
ત્રિપુરા યમદૂતાદીન્ વારયન્તી સદાઽવતુ ॥ ૬૭॥
કર્ણયોઃ પશ્ચિમાયાં ચ દિશિ માં ભગમાલિની ।
અયોનિજા જગદ્યોનિર્બાલા માં ત્રિપુરાઽવતુ ॥ ૬૮॥
અનઙ્ગકુસુમા  કણ્ઠે પ્રતીચ્યાં દિશિ સુન્દરી ।

ત્રિપુરાભૈરવી માતા નિત્યં પાતુ મહેશ્વરી ॥ ૬૯॥
હૃદિ મારુતકાષ્ઠાયાં દેવી ચાનઙ્ગમેખલા  ।
નાભાવુદીચ્યાં દિશિ માં માતઙ્ગી  ત્રિપુરાપરા ॥ ૭૦॥
અનઙ્ગમદના  દેવી પાતુ ત્રિપુરભૈરવી ।
ઐશાન્યાં દિશિ લિઙ્ગે  ચ મદવિભ્રમમન્થરા ॥ ૭૧॥
વાગ્વાદિની રક્ષતુ માં સદા ત્રિપુરભૈરવી ।
ગુદમેઢ્રાન્તરે  પાતુ રતિસ્ત્રિપુરભૈરવી ॥ ૭૨॥
હૃદયાભ્યન્તરે પ્રીતિઃ પાતુ ત્રિપુરભૈરવી ।
ભ્રૂનાસયોર્મધ્યદેશે નિત્યં પાતુ મનોભવઃ ॥ ૭૩॥
દ્રાવણી માં ગ્રહાત્ પાતુ વાણી માં દુર્ગમૂર્ધનિ ।
ક્ષોભણા માં સદા પાતુ ક્રવ્યાદ્ભ્યોઽનિષ્ટભીતિતઃ ॥ ૭૪॥
વશીકરણવાણી મામગ્નિતઃ પાતુ રાજતઃ ।
આકર્ષણાહ્વયા વાણી માં પાતુ શસ્ત્રઘાતતઃ ॥ ૭૫॥
મોહનઃ સર્વભૂતેભ્યઃ પિશાચેભ્યો જલાત્તથા ।
નિત્યં પાતુ મહાબાણસ્તન્વાનઃ કામમુત્તમમ્ ॥ ૭૬॥
માલા માં શાસ્ત્રબોધાય શાસ્ત્રવાદે સદાઽવતુ ।
પુસ્તકં પાતુ મનસિ સઙ્કલ્પં વર્ધયન્ મમ ॥ ૭૭॥
વરઃ પાતુ સદા ધામ્નિ ધામતેજો વિવર્ધયન્ ।
અભયં હ્યભયં ધત્તાં સર્વેભ્યો ભૂતિભાવનમ્ ॥ ૭૮॥
ઊર્ધ્વાધોભાવભૂતસ્થિતતરકરણૈ રક્તકીર્ણા સુચક્રા

કાલાગ્નિપ્રખ્યરોચિઃ સકલસુરગણૈરર્ચિતા   મુણ્ડમાલા ।
જ્ઞાનધ્યાનૈકતાનપ્રબલબલકરં તત્ત્વભૂતપ્રતિષ્ઠં

પાતાદૂર્ધ્વં તથાધઃ સકલભયભૃતો ભોગભીરોસ્તુ વિદ્યા ॥ ૭૯॥
હઃ પાતુ હૃદિ માં નિત્યં સઃ શીર્ષે પાતુ નિત્યશઃ ।
રઃ પાતુ ગુહ્યદેશે માં સૌઃ પાતુ કણ્ઠપાર્શ્વયોઃ ॥ ૮૦॥
રકારો મમ નાડીષુ શિરઃ સૌઃ પાતુ સર્વદા ।
શક્રઃ પાતુ સદાકાશે બ્રહ્મા રક્ષતુ સર્વતઃ ॥ ૮૧॥
વિદ્યા વિદ્યાભાવિની કામરૂપા

સ્થૂલા સૂક્ષ્મા માયયા યાઽઽદિમાયા ।
બ્રહ્મેન્દ્રાદ્યૈરર્ચિતા   ભૂતિદાત્રી

રક્ષાં કુર્યાત્ સર્વતો ભૈરવી મામ્ ॥ ૮૨॥
આદ્યા મધ્યા ભાવિની નીતિયુક્તા

સમ્યગ્જ્ઞાનજ્ઞેયરૂપાપરા યા ।
આદાવન્તે મધ્યભાગે ચ તારા

પાયાદ્દેવી ત્રૈપુરી ભૈરવી યા ॥ ૮૩॥
યન્મન્ત્રભાગતન્ત્રાણાં યન્ત્રાણામપિ કેશવઃ ।
બ્રહ્મા રુદ્રશ્ચ જાનાતિ તત્ત્વં નાન્યો નમોઽસ્તુ તાન્ ॥ ૮૪॥
ત્વં બ્રહ્માણિ ભવાનિ વિશ્વભવિતુર્લક્ષ્મીરતિર્યોગિની

ત્વં વાગ્મી સુભગા ભવાયુતયુતં મન્ત્રાક્ષરં નિષ્કલમ્ ।
વર્ણાસ્તે નિખિલા સ્તનાવચલિતસ્ત્વં કામિનીકામદા

ત્વં દેવિ ત્રિપુરે કવિત્વમમલં સૌભાગ્યમુચ્ચૈઃ કુરુ ॥ ૮૫॥
ઇદં તુ કવચં દેવ્યા યો જાનાતિ સ મન્ત્રવિત્ ।
નાધયો વ્યાધયસ્તસ્ય ન ભયં ચ સદા ક્વચિત્ ॥ ૮૬॥
ઇતિ તે પરમં ગુહ્યમાખ્યાતં કવચં પરમ્ ।
તદ્ભજસ્વ મહાભાગ તતઃ સિદ્ધિમવાપ્સ્યસિ ॥ ૮૭॥
ઇદં પવિત્રં પરમં પુણ્યં કીર્તિવિવર્ધનમ્   ।
ત્રિપુરાયાસ્ત્રિમૂર્તેસ્તુ કવચં મયકોદિતમ્ ॥ ૮૮॥
યઃ પઠેત્ પ્રાતરુત્થાય સ પ્રાપ્નોતિ મનોગતમ્ ।
લિખિતં કવચં યસ્તુ કણ્ઠે ગૃહ્વાતિ મન્ત્રવિત્ ॥ ૮૯॥
ન તસ્ય ગાત્રં કૃન્તન્તિ  રણે શસ્ત્રાણિ ભૈરવ ।
સઙ્ગ્રામે  શાસ્ત્રવાદે ચ વિજયસ્તસ્યજાયતે ॥ ૯૦॥
ઇદં કવચમજ્ઞાત્વા યો જપેત્ ત્રિપુરાં નરઃ ।
સ શસ્ત્રઘાતમાપ્નોતિ ભૈરવીં  સુન્દરીમપિ ॥ ૯૧॥
બીજમુચ્ચારયેત્ સ્વસ્થો ગતવાગ્દોષનિશ્ચિતઃ ।
સંયોગબોધઃ પ્રત્યેકભેદ-શ્રવણગોચરઃ ॥ ૯૨॥
ઇતિ કાલિકાપુરાણે પઞ્ચસપ્તતિતમાધ્યાયાન્તર્ગતં શિવપ્રોક્તં

શિવપ્રોક્તં ત્રિપુરાકવચમ્

ત્રિપુરાકવચં સમ્પૂર્ણમ્ ।

